«Уличаяс да туйяс вылын безопасносьт, челядьӧс да томуловӧс инӧд торкалӧмъясысь ӧлӧдӧм да «код юрӧн мыж вӧчысьяскӧд» тыш нуӧдӧм - полицияса уджалысьяслӧн медшӧр могъяс»

Та йылысь Сыктывкарын висьталіс Коми Республикаса Юралысь Вячеслав Гайзер Коми Республикаса пытшкӧс делӧяс министерство коллегиялӧн паськӧдӧм заседание вылын. Республикаса Юралысь эскӧдіс, мый республикаса власьтъяс кутасны водзӧ сетны колана отсӧг — кыдзи правопӧрадок органъяслӧн медтӧдчана удж туйвизьясын материально-техническӧй отсӧг сетӧмын, сідзи и дінмуса оланпастэчас подув бурмӧдӧмын.

2012 вося уджын помшуӧмъяс йылысь сёрнитігӧн В.Гайзер пасйис, мый пытшкӧс делӧяс министерствоса уджалысьяслӧн уджыс ёна бурмис — ведомствоса петкӧдласъяс серти Коми Республика пырис Россияын медводдза куим дінму лыдӧ.

«Татшӧм помшуӧмыс висьталӧ сы йылысь, мый уджсӧ нуӧдӧма колана ногӧн. Та дырйи ӧткымын туйвизь серти, кутшӧмъяс лоӧны медколанаӧн, могъяссӧ колӧ шыльӧдыштны — таын ӧні коланлуныс ыджыд», - висьталіс республикаса Юралысь.

Вячеслав Гайзер тӧдчӧдіс республикаын ПДМ юрнуӧдысьяслы, мый колӧ ёнмӧдны общественнӧй безопасносьт кузя  уджсӧ: «Республикаса олысьяс миянӧс донъялӧны, медводз, сы серти, суас-ӧ найӧс лёктор ывлаын да общественнӧй местаясын. Воддза во серти быд нёльӧд мыжсӧ вӧчӧма общественнӧй местаын либӧ ывлаын. Кора торйӧн ёна та вылын мӧвпыштны.

Кора ёнджыка кыскыны уджӧ общественносьт, водзӧ нуӧдны удж, медым котыртны ас вӧляӧн уджалысь дружинаяс. Сӧмын медым эз артмы сідзи, мый найӧс котыртӧмыс лоис отчётъяс гижӧм понда, но и сы могысь, медым тэчасъяс зіля участвуйтісны каръясын да районъясын безопасносьтӧн могмӧдӧм кузя уджын.

Миян эм правопӧрадок ёнмӧдан республикаса уджтас, мый серти ньӧбӧны видео пыр аддзан ывлавывса камераяс. Ми дасьӧсь уджтассӧ паськӧдны, кутам вичмӧдны содтӧд сьӧм, сӧмын татшӧм условие дырйи, кор сьӧмкудйысь быд шайтсӧ лоӧ сетӧма торъя мог збыльмӧдӧм вылӧ. Виччыся тіянлысь вӧзйӧмъяс тайӧ бала серти».

Республикаса Юралысь тӧдчӧдіс, мый пондісны содны челядьӧн да томуловӧн вӧчӧм мыжъяс да мый колӧ нуӧдны тыр арлыдтӧмъяслы паныд вӧчӧм инӧд торкалӧмъясысь ӧлӧдӧм кузя удж.

«Тайӧ миян быдлунъя мог — видзны челядьдыр кад. Республикаын колис Кагалӧн во, Том войтырлӧн во. 2012 вося кӧч тӧлысьын вынсьӧдӧма Челядьлӧн интересъясын удж нуӧдан дінмуса стратегия 2017 воӧдз. Анатолий Николаевич {Жуковский — Коми Республикаын пытшкӧс делӧяс министр} висьталіс тыр арлыдтӧмъяслӧн делӧяс кузя инспекторъяслӧн удж йылысь. Вӧзъя тіянлы ӧтувтны вынъяс Кагалысь инӧд дорйысь уполномочитӧм морткӧд. Торйӧн нин бать-мамтӧг кольӧм челядькӧд, омӧль оласнога  семьяясысь челядькӧд удж серти. Чайта, мый колӧ ёнмӧдны ӧлӧдан уджсӧ местаясын, торйӧн нин верстьӧ йӧзӧн челядьлы лёктор вӧчӧмын. Татшӧм шемӧсмӧданторйыс, кыдзи Печораын, оз вермы лоны», - висьталіс Вячеслав Гайзер.

Коми Республикаса Юралысьлӧн шуӧм серти, ёсь серпасыс и транспорт безопасносьтын: «Медводз, туйяс вылын. Ми стрӧитам выль туйяс, но сэк жӧ содӧны ДТП случайяс, кыдзи и век, сэтчӧ веськалӧны тшӧкыдджыка  пода йӧз. Та вӧсна кора сетны вӧзйӧмъяс, кыдзи, кутшӧм мераяс примитны, медым бурмӧдны туй вылын серпассӧ.

Нӧшта ӧтитор – могмӧдны республикаса олысьясӧс да локтӧм йӧзӧс вокзалъясын, поездъясын да общественнӧй транспортын безопасносьтӧн. Торйӧн нин маршрутъясын, кӧні йӧзыс ветлӧны вахтаӧн уджалӧм вылӧ. Колян во пасйӧма ӧткымын татшӧмтор. Колӧ бырӧдны тайӧ мытшӧдсӧ да уджавны топыд йитӧдын меставывса власьтъяскӧд да удж сетысьяскӧд”.

Оланпас лӧсьӧдӧмын силовикъяскӧд ӧтувъя удж нуӧдӧм кузя ӧти пример пыдди В.Гайзер висьталіс оланпас бала йылысь, мый лӧсьӧдӧма республикаса Веськӧдлан котырӧн да пыртӧма Каналан Сӧветӧ, мый серти полицияса уджалысьяслӧн лоӧ унджык позянлуныс лӧсьӧдны общественнӧй пӧрадок юкӧнын оланпасӧн артыштӧм административнӧй инӧд торкалӧмъяс йылысь сёрнигижӧдъяс.
